
Qulaq tutub eşitməyin önəmi 

 

Haydeqer (almanca "Haydaqa") kimi biz də dilimizə qulaq tutub ondan fəlsəfəni, fəlsəfəyə qulaq 

tutub ondan dilimizi eşitməyi öyrənməliyik. Nə qədər ki Azərbaycan elmində bu iş zəif olacaq, dilimizin 

kasadlığından, geriliyindən deyinəcəyik. 

 

"Soruşmaq" sözünə qulaq tutanda eşidilən fəlsəfə  

 

"Soruşmaq" sözü "sormaq" (və ya "sovurmaq") feilinin çevrimi, transformasiyasıdır. Sormaq isə 

havanı çəkəndə hava axınında nələrisə içəri çəkməkdir. Bunun fiziki olaraq uğurlu olmasından ötrü içəri 

çəkilən hava (və ya nəfəs) axınının gücü və bu axının çəkildiyi dəliyin dar girdəliyi gərəkdir. 

Nəfəs əskilərdə (elə mifolojilərin özündə də) çox vaxt ruhla, kutla oxşartıda götürülürdü. Əski 

yəhudi dilinin "nefeş" (ərəbcə "nəfs") kəlməsinin həm də ruhu bildirməsi buna bir örnəkdir. İndi biz 

"soruşmaq" feilini görürsək, burada da ruhun özünə çəkmək, özünə yığmaq işini sezərik. 

Bu yerdə incə bir məqam. Soruşmağın kökündə təəccüb durur. Təəccübün mimikasında isə biz 

girdələnmiş gözləri, girdələnmiş dodaqları xarakterik sayırıq. Eyni zamanda, bu girdələnmə həm də 

sovuran dodaqların girdəliyini təkrar edir. 

Yaxşı, bəs soruşmaq nədir? Soruşmaq cavab (yanıt) almaq üçündür, cavab bilgisini içəri çəkmək 

üçündür (bu içəri çəkməyi isə biz "başa düşmək", yəni başın içinə girmək, salmaq adlandırırıq). 

Beləliklə, türk dilləri hansısa bilməzə düşüncə ilə, bilməzəliklə soruşmağı sormaq fiziki eyləminin 

modelində, görkündə mənimsəmiş və uyğun olaraq sual vermək aktına adı da "sormaq" sözündən 

çıxarmışdı. 

 

Düşüncə mədəniyyətində sual qoyuluşu  

 

Aristoteldən bu yana filosoflar və alimlər bilmək, anlamaq istəyinin özülünə təəccübü, nəyəsə mat 

qalmağı qoymuşlar. Təəccübdən sual doğur və sual cavab axtarışlarına yönəldir. Sonra elə bu məsələyə də 

bir nəsnə artırıldı: yenilik tapmaq, problemi üzə çıxarmaq sualın necə qoyulmasından asılıdır. Bu üzdən ən 

böyük tapıntı sual tapıntısıdır. 

Süzann Lanqer adında bir qadın filosof vardı, yazmışdı ki, dönəmlər hansı sorunun başına 

fırlanması ilə xarakterizə olunur. Yunanıstanda "dünya kimdən yaranmışdı (və ya kim yaratmışdı)?" sualı 

Tanrıların dünyanı yaratmaq mifolojisinə gətirib çıxarmışdı. "Dünya nədən yaranmışdır?" isə yunan 

fəlsəfəsini ağıllara gətirmişdi və bu zaman "Sudan (Falesdə), Oddan (Herakalitdə) yaranmışdı" demişdilər. 

Mən bir imtahan metodunu yaman sevirəm. İmtahanda müəllim sual vermir. Tələbəyə deyir, sən 

mənə sual ver. Və sualın necəliyinə görə də onun biliyini dəyərləndirir. Mən çox yoxlamışam, 

Azərbaycanda gənclər onları ağrıdan məsələlərlə bağlı sual verə bilmədiklərindən onları nəyin ağrıtdığını 

deyə bilmirlər. 

Azərbaycan türkcəsinin "soruşmaq" (sormaq) modelindən çıxış etsək, sual qoymaq, sualı dəyişmək 

soruşmaqda içəri sormanın tuşlanma vektorunu, oxunu dəyişdirməkdir. Bu yerdə, "başa düşmək", "sormaq" 

sözləri bilimlə bağlı yeni bir məsələ üzə çıxarır. Başa düşmək, soruşmaq özünə çəkib özündə yerləşdirənin 

(başın, bilincin) tutumu məsələsini qoyur. Şüurun, bilincin içi hansısa genişlikdə, tutumdadır, sorulanlar, 

başa düşənlər ora girib orada özünə yer tapırlar. Bəs yaxşı, bu içəriliyin, bu tutumun sınırları, ölçüsü varmı? 

 

Nəsnələr dünyasında və ruh aləmində tutum ayrıntıları 

 

Belə soruşulanda fiziki olanın tutumu ilə şüurun tutumu arasında oxşarsızlıqlar aydın olur. Fiziki 

olanın içinə nələrsə sorulduqca içi dolur, içində yeni sorulanlara az yer qalır. Bilincin unutqanlığı bu 

baxımdan bəlkə də bilincin tutumunu fiziki tutuma oxşadır. Unutqanlıq bilincdə nələrisə pozub təzə 

gələnlərə yer açmağa bənzəyir. Azərbaycan türkcəsində deyirlər: huşdan çıxıb. "Huşdan çıxıb" şüurdan 



çıxıb qırağa düşməkdir. Dediyim kimi, unutqanlıq bir aspektdə bilincin həcmini fiziki tutumla 

bənzərləşdirir. 

Ancaq daha təsirlisi bənzərsizlikdir. Bilincini biliksiz, sualsız daşıyanlar, adətən, öz qutlarını, 

ruhlarını dar, dayaz sıxıntıda duyurlar. Belələrinin Niççenin "öz içinə baxmaq uçuruma baxmaq deyilmi?!" 

aforizmini anlaması mümkün deyil. 

Bilik intensiv sorğularla özünə baxmaqdır. İnsan, beləcə, içinə çoxlu-çoxlu soraqlar çəkməklə 

içinin "fizikasını" yenib içini böyüdür, şüurun həcmini artırır. Bu fizikiliyə uyuşmazlığı Nəsrəddin Tusi 

belə anlatmışdı: maddi dəyərlər işləndikcə azalır, mənəvi dəyərlərsə işləndikcə çoxalır.    


